
 Экскурсія праводзіцца на базе кабінета-музея «Беларуская хатка»

Мэта:
     –  пазнаёміць з інтэр’ерам традыцыйнай беларускай хаты; 
     –  фарміраваць уяўленне пра жыццё, быт, заняткі продкаў;
· выхоўваць цікавасць, павагу да гістарычнага мінулага Беларусі.

  1 экскурсавод

Добры дзень усім вам,
Нашы ягамосці!
Дзякуем, што вы да нас
Завіталі ў госці.

   2 экскурсавод 

Я звычай бабулі сваёй зберагаю:
Усіх гасцей хлебам-соллю вітаю.
Кожны з вас будзе усмешкай сагрэт.
Калі ласка, прыміце наш хлеб.

Кланяюцца гасцям і падносяць хлеб-соль на ручніку.

   3 экскурсавод

Трэба ведаць — сэрца просіць,
Як бацькам, дзядам жылося...
Як сахой даўней аралі,
Як смыком зямлю бярлялі,
Як з сявалкі збожжа зерні
Рассявалі чорнай жменяй...
Трэба ведаць і пра тое,
Апраналі што, якое?
Як у святы гасцявалі,
На вячорках як спявалі...
Гэта — спадчына святая,
Непрыдуманая, тая,
Што спакон вякоў вялася,
Што ў сэрцы засталася.
                                                П.Броўка



        4 экскурсавод

Запрашаем ў падарожжа
Па краіне беларусаў.
Расказаць, як жылі продкі
Я з ахвотаю бяруся.

   5 экскурсавод

І зімою халоднаю
Ты не станеш нам чужою,
Наша хата родная,
Хата – з матчынай душою.
                                             М.Маляўка

   6 экскурсавод

Жылі ці бедна, ці багата,
Ды як вядзецца з тых вякоў,
Агорвалі так-гэтак хату
Прапрадзеды, бацькі бацькоў.

Замочвалі з будаўнікамі
(Бо быў заклён вядомы ім)
І падмуроўкі першы камень,
І першы цвік, і першы дым.

Каб абміналі хату сваркі,
Каб сёе-тое ў кубле мець,-
Тулілі пасля добрай чаркі
У вугал серабро і медзь...

Каб дамавітасць сцены зналі,
Пускаўся ў хату першым кот.
Хлеб-соль на стол яловы клалі,
Счарсцвелы, каб не йшоў на звод.
                                             Р.Барадулін

  1 экскурсавод

А што чакае ў новай хаце –
Казалі першай ночы сны.
Лучына ела вочы маці,
У сілу браліся сыны.

Сусед дапамагаў парадай
Ды бедаваннем над жыццём.
Гасцю былі заўсёды рады,
Хоць хлеб не частым быў гасцём.

Не сеялі на сіта мліва –
Мірыліся і з асцюком.
Жылі і клаліся маўкліва
У дамавіну – вечны дом.

Хай будуць сцежкі невядомы
І гору і бядзе ў той дом,
Што мы завём бацькоўскім домам,
Што хатай матчынай завём.
                                             Р.Барадулін

   2 экскурсавод

Гняздо ж бусел бяспечна 
На страсе пачаў класці — 
Селянін верыць вечна, 
Што яго ў гэтым шчасце.
                                                У.Сыракомля

   3 экскурсавод

Да нас паданні з даўніны дайшлі,
І помню, мне не раз казала маці,
Што там, дзе пасяліліся буслы, -
І мір, і дабрабыт заўсёды ў хаце.
                                                У . Правасуд

   4 экскурсавод

У хату ўвойдзеш – пры парозе
З гліны печ стаіць.
На ўсю хату, як ураднік,
З-пад ілба глядзіць.
Агонь у печы дагарае.
Булькоча бульба ў чыгуне.
                                             Я.Купала

   5 экскурсавод

А ляжаш на печы, бывала, -
І ўраз акрыляеш душой.
Здаралася, крыўда нахлыне
Альбо прымарозіць зіма,
Ад болю яна і ад стыні
Затуліць, сагрэе сама.
Як смажыла смачна, варыла,
І хлеб найдухмяны пякла!
Маўкліва і шчыра дарыла
Нам сілу святла і цяпла.

                                                М.Пазнякоў

   6 экскурсавод

Душу ачысціць. Радасць навее.
І накорміць усё сяло.
А занядужае хто – прагрэе.
І хваробы  як не было.

У цёмным ціхім запечку
Хаты дух – дамавік –
Нашы душы чытае, як свечкі.
Ненавідзіць ён зло,
Бо да ладу прывык.
                                                Н. Аксёнчык

  1 экскурсавод

Тут, у куточку, каля печы
І чапяла, і качарга,
Лапата і вілкі – усё, што трэба
Для гаспадынькі.

Чысцютка, ясна ў гэтай «зале»
З фіранкамі ды абразамі.
                                                К.Цвірка

   2 экскурсавод

Бог жыве на небе.
Бог жыве ў царкве.
А ў вясковай хаце
Жыве на покуці.
                                             М. Маляўка

   3 экскурсавод

Мы, беларусы, - божыя людзі,
Крыжык святы асвечвае грудзі,
Дома, у кожнай хаце-абраз.
Бог міласэрны з намі. У нас.
                                             М.Маляўка

   4 экскурсавод

А ў куце святым чырвоным -
Абрадавыя ручнікі.
Каб душы продкаў ўлюбёных
Маглі тут гасціць праз вякі.
                                                Н. Аксёнчык

   5 экскурсавод

У покуці добра снапочак паставіць.
Хай ведаюць людзі,
што жыта зажалі.
І спорную жменьку пачэсна праславіць,
як працу і збожжа дзяды праслаўлялі.
І даўняя звычка у нас застаецца –
у покуці жменя калосся красуе.

                                                 Л.Геніюш

   6 экскурсавод

На куце пад абразамі
Стол стаіць, як пан.
Дзве пры ім таўстыя лаўкі
І адзін тапчан.
                                             Я.Купала

  1 экскурсавод

Ён быў і бедны, і багаты,
Багаты рэдка быў – на святы.
За тым сталом пілі і елі,
А елі найчасцей, што мелі.

Быў на стале і хлеб наш чорны
З мукі, намолатай у жорнах,
Заўжды настольніцай накрыты
З родным узорным каларытам.

За тым сталом, пад абразамі,
У вэлюме бялюткім мама
І тата між гасцей сядзелі –
Гулялі на сваім вяселлі.
                                        В.Швед

   2 экскурсавод

 Тут за сталом псалтыр чыталі,
 Калі дамашнія ўміралі,
 Свячу грамнічную свяцілі
 Прад сном іх вечным у магіле.

 Падоўгу мама на каленях
 Штодня стаяла ў час малення
 Перад сталом, пад абразамі,
 Каб Бог апеку меў над намі.

 І пад сталом з малодшым братам
 Гуляў і ў будні я, і ў святы.
 А за сталом выконваў потым
 Усе дамашнія работы.
                                        В.Швед

   3 экскурсавод

Сярод стала неспадзяванкай —
Яда малечых год —мачанка,
Што на патэльні, як жывая,
Яшчэ унь бурбалкі ўздувае,
Такая пахкая,з дымком
І нават —там-сям —з вугальком
(Ад дроў бярозавых, што ў печы
«Пастрэльвалі» так недарэчы).
Там —міса з бульбаю-разваркай
(На бульбіне жаўтком —прыгарка),
Ад місы белаватай хмарай
У столь, пад бэльку верне пара.
Ля бульбы, трошачкі ўбаку,
На чыстым —з лёну —ручніку
(Даўно адзначыў чуйны нос) —
Бліноў прыпухлых ладны стос.
А побач —і смятанка ў місе...
                                                К.Цвірка
        4 экскурсавод

А давялося добра вызнаць,
Што бульба лепшая са страў,
Калі я сеў за стол вялізны,
Тады ўвесь смак яе пазнаў –

Пячонай, з сокам журавінным,
З капустай, з квасам, з агурком;
Варонай, чыстай ад лушпіння,
Найлепей – з кіслым малаком.

У кашы, салам затаўканай
(Ядзе на хуткую руку),
Ў аладках, драніках прызнаных,
У бабцы смачнай у гаршку.
З каўбаскай, з рознай смажанінай,
Ў малочных клёцках і – з душой…
Лічыць, лічыць усё няспынна,
Ды пералік не скончыць мой. 
                                                П. Броўка

   5 экскурсавод

З кута у кут жаўцела лава,
з парога аж да абразоў —
прамая хаціна аправа,
устойлівая без цвікоў.
На ёй давалася аддуха
буханкам з печы агнявой,
на ёй сядзела папрадуха
ды калаўрот круціла свой.
A то качалкі грукацелі —
качалі з лёну ручнікі!..
                                                Е.Лось

        6 экскурсавод

Сляды маіх дзядоў на лаве,
дыван з матуліных красён.
За абразамі пахнуць травы,
цвітуць юргіні пад акном.
                                                Л.Геніюш
       1 экскурсавод

Ля покуці —канапа-ложак,
Цяперашняе наша ложа.
На ім пярыны i — пад вушкі
Нам, нібы воблакі, падушкі,
                                                К.Цвірка

   2 экскурсавод

Калісьці ў жорнах самавітых —
Здабытку мудрай даўніны,
Малола маці зерне жыта
На хлеб духмяны, аржаны.

Муку матуля расчыняла
На квасе хлебным у дзяжы.
Мясіла, ручніком вязала:
„Ты, хлеб, з дзяжы не пабяжы”.

І выпесціўшы бохан кожны,
Паклаўшы на лапчасты хрэн,
Іх на лапаце асцярожна
Стаўляла ў печку на чарэн.

Пасля са скваркай, ці капустай,
Ці з соллю, як была бяда,
Давала ў рукі хлеба лусту...
Вось дзе, скажу, была яда!
                                                Я.Мілашэўскі

        3 экскурсавод

Калісьці так вялося дома ў нас –
Той звычай і цяпер душой мілуеш:
Знячэўку ўпусціш хлеб – і ў той жа час –
Паднімеш і любоўна пацалуеш. 
                                                К.Шавель        

        4 экскурсавод 

Засыпаю ў ступу жменю
Добра спелага ячменю,
Таўкачом б’ю прагна ў ступу.
Будуць крупы,
                            крупы,
                                           крупы…
                                                П.Броўка

        5 экскурсавод 

Калаўротак бурчыць сваю песню 
пасівелых, далёкіх нам дзён. 
З праллі пальцамі спевам ён песціць 
залацісты на прасніцы лён. 

Навіваецца нітка на шпулю 
із пад рук уцякаючы ў міг. 
З яе белыя будуць кашулі, 
будзе тонкі, узорны ручнік. 
                                                Л.Геніюш

        6 экскурсавод

У хаце яго шанавалi —
Быў рэччу патрэбнай такой.
Як многа на iм перапралi
Кудзелi i воўны сiвой.
Пацiху круцiлася кола,
I нiтка плыла i плыла.
Яго вуркатаннем вясёлым
Напоўнена хата была...
                                                В.Ліпень 

        1 экскурсавод

Жыве заўсёды ва ўспаміне,
І памяць гэтага не траціць,
Пасажная матулі скрыня,
А ў ёй дзявочае багацце.

Тут сапраўды ўсё для матулі,
Усё, што да жыцця ёй трэба:
Шмат блузак, саяноў, кашуляў,
З ільну, што рос на роднай глебе.

І ручнікі, што вышывала,
І хусткі, абрусы — без ліку,
І нават тыя, што прыдбала
На шлюб уласны, чаравікі.

Хоць маладою стала жонкай,
Падумала ўжо і аб смерці.
Была нат да труны іконка,
У надта ўжо старым канверце.

І нават падарункі дзецям...
Было да часу прыхавана
Усё, што толькі ёсць у свеце
У скрыні той зачараванай.
                                                В.Швед

        2 экскурсавод

Ішла я срозь поле,між вечных дубоў,
І трапіла раптам у вёску майстроў.
У вёсачцы той кожны працу шануе: 
Хто шые, хто вяжа, куе і майструе.

На абрусах і сурвэтках
Палымнеюць руж букеты.
Тут і пеўні ёсць, і гусі.
Вышывалі іх бабусі.
                                             Л.Шырын

       3 экскурсавод

Даматканыя, з белага кужалю,
Пабялёныя ля ракі,
Вышываныя пеўні кружацца –
Паглядзіце на ручнікі.

Крылы ільняныя… Ручнікі…
Ружы незавялыя і краскі…
Прыкладзешся вільгаццю шчакі,
Быццам продкаў тут адчуеш ласку.
                                        А.Пысін

   4 экскурсавод

Аздоблены расой
Ручнік – жыцця аздоба.
На ім не раз хлеб-соль
Сустрэнуць часам добрым.

Кранецца струн смычок,
Вяселле ўзрушыць хату, -
На грудзі праз плячо
Ручнік павяжуць свату.

У новы ўвойдуць дом.
Каб там пражыць да скону.
Як продкі, ручніком
Ахутаюць ікону.

Хто сэрцам не маўчыць,
З мінуўшчынай гаворыць,
Раскажуць шмат аб чым
На ручніку ўзоры.
                                        С.Валодзька

   5 экскурсавод

Знайшоў старое пакрывала –
І светлы сум працяў мяне.
Яго мая матуля ткала…
Я кросны ўспомніў, як у сне.

Малюнак дзіўны нараджаўся,
Чаўнок снаваў туды-сюды…
Той каларыт не захаваўся –
Забралі доўгія гады.
                                                М.Пазнякоў

        6 экскурсавод

Матуліны рукі, як птушкі, лятаюць,
Здаецца, нібыта і стомы не знаюць.	
І крыжык за крыжыкам роўна кладзецца:
Як быццам гаворка аб нечым вядзецца.
То чорны, то белы, то колер ружовы:
Здзіўляюць, уражваюць, вабяць узоры.
Чаруюць матуліны рукі ад ранку,
Укладваюць душу ў ручнік-вышыванку.
                                                С.Локтыш

        1 экскурсавод

А адзенне ў беларуса –
Адно заглядзенне!
І спадніца, і фартух,
І кашуля – усё ёсць тут.

Белыя кашулі, рукавы ў заборы,
Пазуха скрозь-наскразь
Вышыта узорам
Чорным і чырвоным, у васілёчкі сінім.
                                             Л.Геніюш

        2 экскурсавод

Хвартушок — гэта белае дзіва, 
найтанчэйшы, з кудзелі лянок, 
гэта гонар ўдалой маладзіцы, 
кветкі — ўзорным вяночкам ля ног. 

Можна ім закрыць вочы ад шчасця, 
калі шчокі калінай ірдзяць, 
схаваць слёзы, калі не удасца 
тое шчасце навекі ўтрымаць. 

Хвартушок — чарадзейнае хусце — 
гэта стан твой задорна абвіць. 
Ў бель чаромухі голаў чыюсьці 
ў забыцці на хвартух палажыць.
                                                 Л.Геніюш

        3 экскурсавод

А хустак, як макаў!
Розных шаляновак
з дзён яшчэ дзявочых,
сініх і бурдовых.

Цёмныя – у цэркву, 
калі пост надыдзе.
Ясныя, як сонца, -
Тыя на Вялікдзень.

У кветкі, юргіні,
каласы і зелень.
Тыя – йсці ў гасціну,
тыя – на нядзелю.


Яшчэ адна хустка, цёплая, цяжкая,  
баба яе велькай хусткай называе.  
Ёю ў непагоду добра атуліцца,  
старым у дарозе і для маладзіцаў.  
                                                 Л.Геніюш

        4 экскурсавод

Вось ляжаць ля хустаў,
скручаныя роўна,
горкі саматканых
паяскоў цудоўных.
Ў ёлачку, у пчолку,
вузенькіх, шырокіх,
каляровых, розных –
не палічыш вокам
Паясочак сіні – недзе ад матулі,  
а чырвоны, яры – мужу да кашулі,  
а вось гэты – гожы, доўгі, з кутасамі,  
падпяразваў сьвятам бабін брат часамі.
                                                Л.Геніюш

        5 экскурсавод

Не праклінайце лапцяў ліповых.
Не пагарджайце лапцяў лазовых.
                                             Я.Купала

Яны ж сведкі, як жылі продкі,
Як працавалі, што абувалі.

       6 экскурсавод

Хата мая, хатуля...
Ложкі ў падушках. Дарожкі,
Што далей у свет павялі.
                                                Н. Аксёнчык

Калісьці тут жылі –
Кахалі, дбалі.
Ў калысках калыхалі немаўлят,
Пяшчоты казак дзеткам выдумлялі…
                                                Г.Ліхтаровіч


        1 экскурсавод

Паўсюль бабулечкіны рэчы —
Яны яе перажылі.
Старая плюшаўка за печчу,
Ды на падлозе дываны.
Яна вязала іх шыдэлкам,
Што сам дзядуля змайстраваў,
У будзень дзень. А ў нядзельку
Не дазваляла нават нам
Рабіць у гэты дзень нічога.
Казала: «Далей ад бяды.
У Бога, дзеткі, дзён так многа,
Дык вось і зробіце тады».
                                                Л. Багдановіч

        2 экскурсавод

Жылі нашы продкі 
не з цемрай, са светам.
Палілі лучыну і лямпу, ліхтар.

Рабілі усё, што пад сілу было ім:
І ступу, і пранік,
Качалку і валак.

        3 экскурсавод

У праса —
Пачэсная праца.
Сваю цеплыню дорачы,
Тугая далонь праса
Гладзіць заўсёды горача.
                                                П.Макаль

        4 экскурсавод

Плашку таўшчэзную
Дзёўблі старанна,
Потым сякерай
Правілі лоўка.
Гэтак з’яўлялася
Наша ванна —
Добрыя, ладныя
З дубу начоўкі.
Ну, і было ж нам
У ночвах раздолле —
Двум, нават тром
Там хапала прасторы.
Колькі вады той —
Вядзёр пяць, не болей,
Нам жа здавалася —
Цэлае мора.
                                        П.Броўка

   5 экскурсавод

На шырыні, на дабрыні,
На пункціках алоўка,
Рабілі бочачкі два дні,
Стругалі дошкі лоўка.

Ну і майстры. Ну й лаўкачы:
Як зграбна бочку збілі!
Вось і надзеты абручы.
А клёпачкі – забылі.
                                                Я.Янішчыц

        6 экскурсавод

Цацкі для дзіцяці…
Розныя яны:
Лялькі, пеўнікі, свісцёлкі,
І, вядома, конікі.

       1 экскурсавод

Ганчар — сапраўдны чараўнік.
Ён гліны ўзяў камяк, 
і вось збанок на крузе ўзнік, 
а потым — круглы гляк.
                                                А.Вольскі

        2 экскурсавод

А нашы ганчары умелі
Рабіць і міскі, і збаны.
Пад матчынай рукой звінелі
Штодня гліняныя званы.

Амаль на ўсіх малы узор быў —
Знак сарамлівай пекнаты.
У восем лыжак крупнік сёрбаць
Было так смачна з місак тых.
                                                П.Панчанка

        3 экскурсавод

Колькі год яму? -  хіба ўспомніш?
Уталяў ён наш голад не раз:
Сырадоем бываў напоўнен,
Дастаўляў на пакосы
                               гэты збан квас.
                                                Н.Тарас 

        4 экскурсавод

Прыгажосцю сціплай вабяць
І чакаюць мастака
Каласы ў глінянай вазе,
Гладышы з-пад малака.
                                        М.Маляўка  

   5 экскурсавод

Уваходжу я ў дом.
Здзіўлена гляджу я –
На сцяне, пад акном,
Серп стары сумуе.

Слухай, серп, галавы
Не хілі заўчасне,
Ты, як помнік жывы,
Варты добрай песні.

Мужыку-бедаку                   
Быў ты другам гожым,
Колькі ты на вяку
Паспяваў са збожжам.

Каб згінаць да сябе,
Колькі меў ты сілы.
Дый красуні цябе
На плячах насілі.
                                                П.Броўка
        6 экскурсавод

За дзень, за два да касавіцы 
Звіняць, гамоняць вакаліцы 
На ўсе лады, на ўсе галосы — 
Пайшлі кляпаць і ладзіць косы. 
                                                Я.Колас

        1 экскурсавод 

Быт сялянскі – ён сціплы, няхітры і просты,
Ды такі непаўторны, такі дарагі.
Калі госць на парог, то заходзь, калі ласка!
Пагрэй рукі ля печкі, кваску пакаштуй.
Яшчэ поліўкі, бульбы з духмяным прыгаркам,
Агурочкаў, грыбкоў паспрабуй – не ганьбуй!
Беларуская хата – радзіны, вяселлі
І застольныя песні – прастору раўня.
Тут кумы і сваты, і суседзі паселі
І гаворка ў іх аж да новага дня.
Беларуская хата – найлепшая хата.
Паўтараю я гэта ізноў і ізноў,
Бо з яе прараслі, нібы жыта зярняты,
Беларуская Шчырасць, Спагада, Любоў.
                                                В.Яфімава

        2 экскурсавод

Малады і сталы, прыпыніся,
Нізка пакланіся хаце той,
Дзе твой слаўны прадзед нарадзіўся
І пакінуў след глыбокі свой! 
                                                 У.Пецюкевіч

        3 экскурсавод

Вось і скончыўся наш час сустрэчы,
Надышоў ужо і развітання час.
Ад шчырага сэрца, шаноўныя госці,
Мы дзякуем вам і чакаем да нас.




